O “Y Tyst a’r Dydd” 06/09/1872

Bethlehem, Pentyrch.
Dydd Llun y 26ain cynfisol, ydoedd ddydd o lawen chwedl, gan yr eglwys a ymgyferfydd yn y lle uchod. 
Y mae bellach yn bodoli dros ddeugain mlynedd, ac wedi cael ei breintio a gweinidogaeth amryw o fugeiliaid, y diweddaraf o ba rai ydoedd y diweddar Barch J. Jones, yr hwn a fu yn y lle dros ddeuddeng mlynedd ar hugain, yn gymeradwy a llwyddianus iawn. 
Mae y capel newydd presennol, y pedwerydd iddynt mae yn debyg; a gosodiad y garreg goffadwriaethol yn yr adeilad newydd, ydoedd achlysur y diddordeb a’r llawenydd, yr hyn oedd i gael ei wneuthur gan y bonheddwr haelfrydig, Mr J.E. Phillips, Caerdydd, yr hwn a roddodd £20 at yr adeilad. 
Ond yn ei absenoldeb, gwnaed y seremoni maiswnol yn ddeheuig &c, a llywyddwyd gan y Parch J. Davies, Taihirion, yn y cyfarfod 3 o’r gloch, yr hwn a ddechreuwyd trwy fawl; wedi darllen y gair a gweddio, gan y Parch W.J Morris, Pontypridd, anerchwyd y gynulleidfa luosog gan y Cadeirydd, y Parchedigion B Davies, Glandwr; D Ll.Jenkins, Caerdydd; Morris, Pontypridd; T Thomas y Cenhadwr, J M Evans, Caerdydd a gorffennwyd drwy weddi gan y Parch M. Jones, Trehafod. 
Yr oedd y cyfraniadau ar y garreg yn cyrraedd y swm o tua £60.
Pregethwyd yn yr hwyr, yn yr hen addoldy (yr hwn sydd yn awr yn ysgoldy, wedi ei brynu gan T W Booker, Ysw., perchennog y gweithiau cylchynol), gan y Parchedigion Jenkin, ac Evans, Caerdydd. Dechreuwyd y gwasanaeth gan y Parch T. Thomas, a chasglwyd swm go dda drachefn ar y diwedd.
 Y mae ganddynt galon i weithio, ac arwyddion amlwg y bydd y lle yn rhy fach eto iddynt. Rhodded yr Arglwydd iddynt fugail wrth fodd ei galon, a llwydded ei waith yn eu plith.
UN OEDD YNO.
